ՀԻՄՆԱՎՈՐՈՒՄ
[bookmark: _Hlk191509991]«ԴՊՐՈՑՆԵՐԻ ՎԵՐԱՆՈՐՈԳՄԱՆ/ՀԻՄՆԱՆՈՐՈԳՄԱՆ ՆՊԱՏԱԿՈՎ ԿՆՔՎԱԾ ԳՆՄԱՆ ՊԱՅՄԱՆԱԳՐԵՐՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ  
ԹՈՒՅԼՏՎՈՒԹՅՈՒՆ ՏԱԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

Իրավական ակտի ընդունման անհրաժեշտությունը. 
Նախագծով նախատեսվում է սահմանել թույլտվություն՝ թվով 19 դպրոցի վերանորոգման/հիմնանորոգման նպատակով կնքված պայմանագրերով նախատեսված աշխատանքների ծավալները գործող օրենսդրությամբ նախատեսված սահմանաչափը գերազանցելու համար։ Նշվածի անհրաժեշտությունն ելնում է դպրոցների նորոգման համար մեկնարկած շինարարական աշխատանքներն անխոչընդոտ, ամբողջական ծավալով և պատշաճ կերպով իրականացնելու նպատակից։

Ընթացիկ իրավիճակը և խնդիրները.
ՀՀ կառավարության կողմից որդեգրած «մինչև 2026թ–ը առնվազն 300 դպրոցի կառուցման, վերակառուցման, հիմնանորոգման» ծրագրի շրջանակներում ներկայումս ընտրված է 141 դպրոց, որոնց շենքերը պետք է վերանորոգվեն/հիմնանորոգվեն։ 141 դպրոցից 123-ի համար աշխատանքների պատվիրատու է սահմանվել Հայաստանի տարածքային զարգացման հիմնադրամը (ՀՏԶՀ)։  ՀՏԶՀ-ին վերապահված դպրոցներից 21–ում արդեն ընթանում են աշխատանքները։
Աշխատանքների կատարման ընթացքում ի հայտ են եկել մի շարք խնդիներ, մի շարք աշխատանքների կատարումից հետո պարզ է դարձել չներառված այլ աշխատանքներ կատարելու անհրաժեշտությունը, ինչի պատճառով անհնար է դառնում աշխատանքների ամբողջական պատշաճ կատարումը։ Նշված խնդիրների կարգավորման և դպրոցների վերանորոգման/հիմնանորոգման շինարարական աշխատանքները պատշաճ և սեղմ ժամկետներում կազմակերպելու նպատակով՝ վերանայվել են ծավալաթերթ/թերությունների ակտերը և նախահաշվային փաստաթղթերը, կազմվել են լրացուցիչ աշխատանքների նախահաշիվները, որոնք հիմականում ներառում են դռների և պատուհանների փոխարինման, տանիքի նորոգման, արտաքին հարդարման, ջրամատակարարման և կոյուղու, ներքին ջեռուցման համակարգերի արդիականացման, արտաքին լուսավորության անցկացման և տարածքի բարեկարգման աշխատանքներ։
Վերը թվարկված լրացուցիչ աշխատանքների ծավալների ներառումը պայմանագրերում անհրաժեշտություն է, սակայն գնումների գործող օրենսդրությամբ սահմանված կարգավորումները (ՀՀ կառավարության 04.05.2017թ–ի N 526-Ն որոշմամբ հաստատված կարգի 56-րդ կետի 2-րդ ենթակետ) արգելում են կնքված պայմանագրերի գնի ավելացումը ավելի քան 10 տոկոսով։ Նախագծով նախատեսվում է թույլտվություն թվով 19 դպրոցի համար, որոնց մասով կազմվել են լրացուցիչ ծավալների նախահաշիվներ։ Նախահաշիվների համաձայն՝ ընդհանուր ավելացվող ծավալը 19 դպրոցի մասով կազմում է 2.47 մլրդ դրամ։ Յուրաքանչյուր դպրոցի մասով ծավալների ավելացման տոկոսները տարբեր են և տատանվում են 15.7%-ից մինչև 211.88%՝ միջինում կազմելով 97.73%: 
[bookmark: _GoBack]Հարկ է նաև նշել, որ լրացուցիչ աշխատանքների կատարումը, Հայաստանի Հանրապետության  կառավարության 2015 թվականի մարտի 19-ի N 596-Ն որոշմամբ հաստատված կարգին համապատասխան, չի պահանջում նախագիծ և հետևաբար շինարարության թույլտվություն։ Բացի այդ, ծավալների ավելացումը չի ենթադրում նաև կնքված պայմանագրերում տեխնիկական բնութագրի փոփոխություն։
Բոլոր հիմնավորող փաստաթղթերը տեղադրված են https://drive.google.com/drive/folders/14IZQ_TRWxcRH3e1KMQlQHhjnABZj2x7X?usp=sharing հղումով։

Կարգավորման նպատակը և բնույթը.
Նախագծի ընդունմամբ ակնկալվում է ապահովել ՀՀ կառավարության մինչև 2026թ-ը 300 դպրոցի կառուցման, վերակառուցման, հիմնանորոգման ծրագրի շրջանակներում դպրոցների նորոգման աշխատանքների պատշաճ իրականացումը՝ լրամշակված ՆՆՓ-երին համապատասխան։

Նախագծի մշակման գործընթացում ներգրավված ինստիտուտները և անձինք.
ՀՀ կրթության, գիտության, մշակույթի և սպորտի նախարարության մասնագետները: 
[bookmark: _Hlk109134718]Իրավական ակտի կիրարկման դեպքում ակնկալվող արդյունքը. 
Որոշման ընդունման արդյունքում ՀՏԶՀ-ին կթույլատրվի դպրոցների նորոգման կառուցման համար կնքված թվով 19 պայմանագրում կատարել փոփոխությունները՝ գերազանցելով ծավալների ավելացման սահմանաչափը։
Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
«Դպրոցների վերանորոգման/հիմնանորոգման նպատակով կնքված գնման պայմանագրերում փոփոխություն կատարելու թույլտվություն տալու մասին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության 2025թ-ի պետական մարմնի բյուջեում առաջանում է ծախսերի ավելացում  2,475,464.2 հազար դրամի չափով, որը հատկացման համար կշրջանառվի դեֆիցիտի ֆինանսավորման աղբյուրների ներգրավմամբ ՀՀ 2025թ-ի պետական բյուջեի վերաբաշխման վերաբերյալ ՀՀ կառավարության որոշման նախագիծ։
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագիծը բխում է ՀՀ կառավարության 18.11.2021թ. N 1902-Լ որոշմամբ հաստատված ՀՀ կառավարության 2021-2026 թվականների գործունեության միջոցառումների ծրագրի 8-րդ կետից՝ «կառուցել, հիմնանորոգել և վերանորոգել առնվազն 300 հանրակրթական ուսումնական հաստատություններ...»։

Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:
2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

Այլ տեղեկություններ.
Չկան:



